
Mesa Sectorial de 6 de novembro de 2013 

 
Proxecto de Decreto de convivencia e participación da comunidade educativa en 

materia de convivencia escolar feitas pola CIG-Ensino 
 
Cuestións xerais sobre o Proxecto de Decreto. 

Rexeitamos que se presentase publicamente antes de ternos facilitado o texto. Este proxecto é o 

desenvolvemento da Lei de convivencia que a CIG-Ensino rexeitou e nace nun contexto de recortes. Por 

tanto consideramos que vai ser pouco eficaz, de feito, o propio texto non especifica ningunha medida 

concreta. Por outro lado, non deixa de ser estraño que haxa recortes en orientación e que se presente este 

Decreto que non regula nada nese sentido. 

Do debate habido a CIG-Ensino concluíu na propia mesa que queda claro que é un decreto feito 

para  fortalecer, exclusivamente, as figura do  director/a e menoscabar a do profesorado no ámbito 

pedagóxico, porque non se nos considera nin sequera respecto do alumnado ao que lle impartimos 

aulas. 

Observacións críticas xerais ao documento: 

 Hai cuestións en que se adianta á LOMCE, como é no feito de concentrar o director/a cuestións e 

decisións que deberían ser mancomunadas e democráticas especialmente por atinxir á convivencia. 

Mais acumúlanse as funcións na dirección. Elimínase o Observatorio de Convivencia. 

 Este decreto segue desconsiderando ao profesorado. 

 Non se contou coas organizacións estudantís para elaborar este decreto e son parte interesada. 

 Non regula cuestións conflitivas que sucederon nestes anos, poñamos por caso o velo islámico. 

 Ten unha concepción xerárquica.  

 Elude a responsabilidade. Da adaministración. A Administración queda á marxe da súa 

responsabilidade para actuar positivamente sobre a prevención da conflitividade e traslada, 

unicamente, a responsabilidade aos centros. 

 Non se avalía nin se coñece o nivel de cumprimento do Plan de mellora da convivencia en Galiza, 

malia estar previsto no propio plan ao remate de cada curso.  

 Non se dotan os equipos de orientación específicos. 

 Non hai formación do profesorado respecto da convivencia escolar. 

 Estamos ante un decreto que ten grande importancia, mais non se abriu ningún tipo de debate sobre o  

mesmo. 

 Botamos en falta cuestións fundamentas como redución de rateos, atención á diversidade, orzamento 

para estas medidas, administrativos nos centros, porque isto vai recargar o traballo burocrático que 

teñen os centros.  

 Consello de convivencia da Comunidade Autónoma: non é un consello, non está pensado para 

asesorar tal e como está configurado, pois non hai perfís profesionais, non se teñen en conta os 

movementos renovación, etc. 

 Di que non haberá discriminación por razón de ideoloxía, sexo,  relixión, mais estase marxinando ao 

alumnado que non quere participar en actividades que teñen un sesgo relixioso. 

 Os departamentos de orientación quedan á marxe, cando a súa achega é fundamental 

 

A Consellaría responde que a norma non pretende regular todos os aspectos organizativos dos centros, 

non regulan nin a orientación, nin necesidades especiais... É unha norma que desenvolve a Lei galega 

que atribúe competencias a determinados órganos e bebe da normativa vixente, LOE, que é quen atribúe 

a competencia en sancións ao Director. Por tanto non pode darlle potestade ao Consello escolar. Que a 

intención é darlle seguridade aos plans de convivencia que hai nos centros. Respecto da supresión do 

observatorio xutifícana porque se crea un órgano novo. 

 

Propostas da CIG-Ensino ao articulado: 

 

Artigo 3: Engadir os seguintes obxectivos: 

 desenvolver nos centros educativos de Galiza os valores e a práctica dunha cidadanía responsábel, 

asentada nunha cultura cívica e nos valores de respecto e tolerancia, así como nos hábitos 

democráticos de convivencia. 

 A promoción e a sensibilización dos distintos sectores que interveñen na educación sobre a 

importancia da convivencia como parte fundamental para o desenvolvemento persoal e social do 

alumnado.  

 A toma de conciencia da existencia de conflitos en todos os ámbitos da vida e da necesidade de 

resolvelos de maneira pacifica, impulsando a adquisición  de competencia e habilidades sociais que 

favorezan a resolución pacífica de conflitos. 

 Tomar conciencia da existencia dos conflitos en todos os ámbitos da vida e da necesidade de 

afrontalos de modo non violento, impulsando a adquisición de competencias e habilidades sociais que 

favorezan a resolución pacífica de conflitos. 

 Proporcionar aos profesionais da educación a formación que lles permita avanzar na comprensión 

da natureza deste fenómeno e no coñecemento de procedementos e estratexias que contribúan á súa 

mellora. 

 Impulsar programas de prevención da conflitividade e da violencia nos centros docentes e 

promover a posta en práctica de accións educativas que redunden na mellora do clima escolar dos 

centros educativos, favorecendo a súa difusión, o intercambio de experiencias, e o aproveitamento de 

materiais e recursos. 

 A promoción real da conciliación da vida familiar coa vida laboral durante a escolaridade 

obrigatoria do alumnado. Estabelecer o dereito do traballador e da traballadora á ausencia do posto de 

traballo para entrevistas co titor/a do seu fillo/a, cando non existise compatibilidade horaria.  

 Estabelecemento, en todos os centros educativos, medidas de atención á diversidade, coa dotación 

do profesorado necesario, estabelecendo os apoios e os reforzos necesarios para garantir a atención 

personalizada, a diversificación curricular e a educación adecuada ao alumnado emigrante 

A Consellaría responde que non descarta incluír algunha destas achegas. 

 

Artigo 6: comisión de convivencia: nos centros privados dise que estará o titular do centro, propoñemos 

que por analoxía cos centros da rede pública quen debe estar é o director/a 

En referencia á propia comisión habería que incorporar os/as orientadores/as , non poden quedar á marxe 

desta comisión . 

Non aparece como van levar a cabo o traballo as persoas que a integran, por iso propoñemos unha 

redución horaria de tres horas para o profesorado. Un traballo tan imporante non pode recaer sobre a 

voluntariedade ou o incremento do horario. 

 

Artigo 8: funcións do equipo directivo. Engadir  que se terán en conta as achegas do Claustro. Que 

conte co profesorado especialista necesario. Debe ser a propia Administración a que garanta as 

condicións. 

Artigo 10: Consello para a convivencia escolar da C. Autónoma. Tal e como está proposto é un 

Órgano de perfil político- administación.  Exiximos que participen tamén movementos de renovación 

pedagóxica, especialistas de  distintos perfís que se amplíen a presenza das organizacións sindicais.  

Dáselle a mesma representatividade no sector pais aos privados cós públicos: o lóxico é que públicos teña 

2, privados 1, para manter a proporcionalidade respecto dos centros que hai. 

Non ten sentido que estea aquí a Asociación directores, o profesorado está representado polos sindicatos. 

Tampouco entendemos cal é a función de unha representación da FEGAMP, … é unha composición 

político-administrativa. Cuxa función será, exclusivamente, dar beneplácito  as decisións da Consellaría, 

marxinado a súa función de asesoramento. 

Apartado 6.e) “Realizar cantas outras funcións lle sexan encomendadas pola Conselleria con 

competencias en materia de educación para a mellora da convivencia escolar” esta é a proba máis 

palpábel de que é unha comisión  de carácter  político. Que vai servir de correa de transmisión da 

consellaría  e non un órgano soberano e independente.  

A Consellaría responde que revisará a nosa proposta sobre o titular dos centros privados concertados . 

Xustifica a composición da Comisión en base a que eses representantes xa estaban no Observatorio, 

eliminando o representante da Alta Inspección. Desde a CIG-Ensino criticamos que é un Consello para se 

consultar a Administración a si mesma e que o profesorado está infimamente representado. 

 

Artigo 12. Obxectivos xerais do Plan de Convivencia: engadir: Facilitar a prevención e detección de 

condutas que sexan síntoma de enfermidade mental coa finalidade de que reciban o tratamento axeitado. 

 

Artigo 16: 

A Consellaría garantirá os recursos e medios necesarios para facilitar a prevención da conflitividade e 

convivencia escolar. Para iso debe adoptar ase seguintes medidas: 

 A redución das ratios a 15 alumnos/as por aula en Educación Primaria e 20 en Secundaria, 

contabilizando sempre o alumnado repetidor e reducindo estas ratios cando se escolarice alumnado 

con necesidades educativas especiais .  

 A garantía de desdobres e/ou grupos reducidos por debaixo das ratios estabelecidas para paliar 

situacións de grave deterioro da convivencia nos centros, coa conseguinte dotación de profesorado 

necesario. 

 A ampliación da figura de Xefe de Departamento de Orientación a todos os centros de Educación 

Primaria, Educación Infantil e Primaria de 6 ou máis unidades.  

 A dotación de novos postos de orientador/a nos centros onde sexa necesario.  

 A ampliación da rede de Equipos de Orientación Específica e o número de especialistas e de 

perfís nos actuais equipos específicos  

 O estabelecemento das medidas precisas (redución horaria, formación específica, etc.) para 

impulsar a titoría como primeiro nivel de actuación no campo da orientación e atender a súa 

formación para a resolución de  posíbeis problemas de convivencia.  

 Un programa amplo de actividades gratuítas para o alumnado, fóra do horario lectivo. 

 O deseño dun plan de formación do profesorado para adquirir a formación necesaria na atención á 

diversidade e na conflitividade escolar, facilitando a asistencia a estas actividades formativas dentro 

do horario lectivo.  

 A introdución, na  formación inicial dos docentes, contidos curriculares que leven á prevención e 

á mediación pacífica dos conflitos.  

 O apoio e promoción da implicación do profesorado en actividades e experiencias de innovación 

educativa, tendentes a mellorar a convivencia nos centros educativos.  

 O tratamento transversal do tema da convivencia escolar como única opción válida e con 

posibilidades de éxito.  

 Unha maior implicación e participación do alumnado (a través dos delegados e delegadas de aula 

e xunta de delegados/as) nas normas de convivencia, mediación de conflitos, propostas de 

actividades, etc. Promover que o alumnado teña  maior participación e implicación nas decisións do 

centro. Dar participación ao alumnado na elaboración das pautas de  convivencia do centro,  na 

mediación escolar e nos seus deberes respecto a unha conduta respectuosa cos seus iguais e cos 

adultos. 

 Potenciación das medidas de resolución dialogada de conflitos fronte a medidas puramente 

represivas.  

 Propiciar a participación dos pais e das nais en cursos específicos de prevención, detección e 

solución de problemas relacionados coa convivencia.  

 A dotación, aos centros docentes, doutros perfís profesionais, tales como educadores sociais , 

traballadores sociais, etc. 

 Elaboración dun plan de actuación sobre o fracaso escolar con medidas concretas e os 

investimentos necesarios.  

  A promoción de medidas compensatorias para grupos excluídos socialmente.  

 A formación permanente a todos os colectivos do ámbito  educativo sobre habilidades sociais e de 

comunicación, resolución de conflitos, traballo cooperativo, mediación escolar etc. 

Estes serían aspectos que consideramos fundamentais.  

A Consellaría responde que o Decreto non está pensado para isto nin outras cousas que propoñemos.  
 

Artigo 19.3: vestimenta. Se estamos a falar de mandilón ou algún tipo de prenda puntual debe decidir o 

propio centro. Debe ser a Administración a que fixe a postura a respecto do velo islámico, por exemplo, 

iso non pode quedar a criterio do centro, debe ser uniforme, non pode haber diferenzas entre centros. 

Tamén a respecto dos deberes, a Administración debe ter unha posición. Son temas sobre os que houbo 

problemas e a Administración ao redactar esta norma elúdeos. 

A Consellaría responde que en canto á vestimenta a autonomía do centro ten moito que dicir, son 

cousas que exceden á C. Autónoma: como o velo 
 

Artigo 22. Formación. Debe poñer que realizará, non impulsará. Realizará accións formativas cos 

medios e recursos correspondentes. O mesmo no apartado 2, ten que quedar recollido que a 

Administración fornecerá de medios e recursos. 

Apartado 3. Non “poderá”, debe incluílas. 

A Consellaría responde que poden modificar algún apartado pequeno, impulsar... mais ao mellor 

non. 
 

Artigo 24. Medidas complementarias: deben ser para todos os centros e alumnado e non só en situación 

de reiteradas condutas disrutivas, debe ser transversal e para todos. 

A Consellaría responde que están pensadas para o alumnado que non ten habilidades sociais.  
 

Artigo 25. Aula de convivencia: no fondo poden ser de todo menos inclusivas . Moito nos tememos que 

é unha solución doada para alumnado conflitivo que estará atendido por profesorado de garda sen a 

formación necesaria co cal vai ser difícil de reconducir. Estamos en desacordo. Debe ser algo que teña por 

obxectivo a integración da aula. 

Apartado 3: inaceptábel, se a dirección toma estas decisións será de acordo coa titora ou co equipo 

docente. A decisión de se ten que ir ou non á aula de inclusión é pedagóxica e quen está máis lexitimado 

para informala é o docente, mais dáse a decisión ao director, de maneira que prevalece a decisión 

administrativa sobre a pedagóxica. Esiximos que prevaleza a decisión pedagóxica e para iso debe dárse 

unha solución  na que paraticipe o titor o equipo docente e o director/a 

A Consellaría responde que as aulas de convivencia estaban creadas e reguladas na circular de 

2009 e que non hai ningún problema, é potestativo para os centros. Se hai moita conflitividade e 

precisan profesorado se analizará na petición de prazas, e os cadros de persoal non están todos 

a 20 horas. O director é unha persoa cabal que tomará a decisión máis acertada en cada 

momento. A CIG-Ensino insiste en que a decisión é pedagóxica e quen está máis lexitimado para 

informala é o docente, mais dáse a decisión ao director, de maneira que prevalece a decisión 

administrativa sobre a pedagóxica. Esiximos que prevaleza a decisión pedagóxica. O debate sobre este 

aspecto é intenso e a Consellaría acaba por dicir que verán de variar algo. 

 

Artigo 29. Outras actuacións complementarias: engadir: Colaboración e coordinación con Servizo 

Galego de Saúde para detectar e tratar condutas que sexan síntoma de enfermidade mental. 

 

Artigo 38.c. Condutas gravemente prexudiciais: como se interpreta “desafío actos individuais ou 

colectivos de desafío á autoridade”? Non pode haber confusión con lexítimas medidas de protesta. 

 

Artigo 39. Medidas correctoras das condutas gravemente prexudiciais: contraditorio co dereito á 

escolarización. Sabemos que pode haber situacións extremas.   

A Consellaría non acepta a proposta xustificando que o texto é copia literal da lei. A expulsión dun mes, 

non é pedagóxica mais está na lei.  

 

Artigo 40.4. Proposta de cambio de centro: calquera medida destas características terá que se colexiada 

e para iso está a comisión de convivencia. Outra cousa é que  a Administración n lle dea o visto bo. 

 

Artigo 43. Medidas correctoras: ten que ser de acordo coa comisión de convivencia, titor/a ou equipo 

docente. 

 

Artigo 44.c. Responsables da aplicación das medidas: ten que ser de mutuo acordo, non oído. 

A Consellaría responde que a Comisión de convivencia non ten poder executivo, quitoullo a LOE, é 

competencia do director non ten que reunir a ninguén, incluso para revisar algo feito por el, o consello 

escolar non ten potestade para revisar este tipo de sancións. 

 

Artigo 45. Revisión das medidas correctoras: será a  comisión de convivencia, non debe resolver  quen 

impuxo a mediada correctora, neste caso a dirección. 

A Consellaría responde que tamén teñen dúbidas, entenden que debe ser algo moi excepcional, este 

apartado se manterá se o Consello consultivo entende que pode manterse. Está posto porque nestes anos 

houbo imposibilidade de cumprir a sanción.  

 

Artigo 46. Procedemento de corrección de condutas: sempre procurar a conciliación. 

Artigo 46.3. outra vez vai ser o director quen vai determinar se é procedemento de conciliación ou 

común, debe ser a comisión de convivencia. 

 

Artigo 47.3. Determinación do procedemento de corrección: haberá que engadir de acordo co titor, 

equipo docente ou comisión de convivencia. 

 

 
Artigo 48.4.  o Xuíz instrutor ten que ser a sorteo entre o profesorado do centro. 

A Consellaría insiste en que o nomeamento de instrutor correspóndelle ao director. 

 

Artigo 53. Desenvolvemento do procedemento común: que sexa a sorteo ou elixido polo claustro. 

 

Disposición adicional 3º. Centros privado-concertado: teñen que suxeitarse ao que se regulamenta 

aquí. 

Disposición adicional 4º. Privados: tamén teñen que suxeitarse ao que se regulamenta aquí, porque están 

dentro dun sistema educativo regrado. 

A Consellaría responde que o consultarán, mais pensan que non cre que se lle poida aplicar.  

 


